
Samavedakrita Shiva Stuti

સામવેદકૃતા શિવસ્તુતિઃ

(શિવરહસ્યાન્તર્ગતે ઈશાખ્યે)

સામવેદ ઉવાચ ।
અગ્નિરૂપો મહાદેવો મામાયાતુ સ વીતયે ।
હવ્યદાતારમીશાનં હવ્યભોક્તારમીશ્વરમ્॥ ૩॥
ગૃભ્ણામિ વચસા સામ્ના મનસૈવ મહેશ્વરમ્ ।
સવિતુર્ભાસકં તેજો ભર્ગમેવમુપાસ્મહે॥ ૪॥
સ ધિયો સર્વજન્તૂનાં યો વઃ સમયક્પ્રચોદયાત્ ।
ભૂર્ભુવઃસ્વસ્તથા સત્યં સ એવ પરમેશ્વરઃ॥ ૫॥
તદ્વો ગાયામિ દેવેશં પુરુષં પરમેશ્વરમ્ ।
આવોરાજાનમેવેશમધ્વરસ્ય મહેશ્વરમ્॥ ૬॥
હોતારં સત્યજં દેવં રોદસ્યોરીશ્વરં પરમ્ ।
અગ્નિમેવં વિરૂપાક્ષં મરણાત્પૂર્વમીશ્વરમ્॥ ૭॥
હિરણ્યરૂપં દેવેશં વૃણુધ્વમવશં સુરાઃ ।
અર્થપતિર્મિત્રપતિઃ   શિવઃ ક્ષેત્રપતિઃ સુરાઃ॥ ૮॥
શિવો ધનપતિઃ શમ્ભુઃ સુવઃ પતિરપીશ્વરઃ ।
નમસ્તસ્મૈ મહેશાય નમસ્તસ્મૈ કપર્દિને  ॥ ૯॥
ત્ર્યમ્બકાય નમસ્તસ્મૈ ક્રવ્યેભ્યશ્ચ નમો નમઃ ।
અન્નાય ચ નમો નિત્યમન્નાધિપતયે નમઃ॥ ૧૦॥
સંવૃતે વિવૃતે ચૈવ પ્રત્યશ્રાવ્યે નમો નમઃ ।
ક્રવ્યેભ્યશ્ચ વિરીકેભ્યો મૃડાય ચ નમો નમઃ॥ ૧૧॥
મયિ મન્યું ક્ષમસ્વેશ દોહં ગાયામિ શઙ્કર ।
ત્વામર્ચયામિ વિશ્વેશં પરમાત્માનમીશ્વરમ્॥ ૧૨॥

1



સામવેદકૃતા શિવસ્તુતિઃ

યદિદં વિશ્વભૂતં ચ ત્વય્યેવ લયમેષ્યતિ ।
નમો નમસ્તે દેવાય નમસ્તેઽસ્તુ સદા મમ॥ ૧૩॥
ચન્દ્રરૂપાય ચ નમઃ શુક્રરૂપાય તે નમઃ ।
મખાય ચ નમસ્તુભ્યં ઓજસે તે નમો નમઃ॥ ૧૪॥
સહસે તે નમસ્તુભ્યં ઋતવે તે નમો નમઃ ।
બૃહતે નમસ્તુભ્યં સુખાય ચ નમો નમઃ॥ ૧૫॥
જ્યોતિષે તે નમસ્તુભ્યં ત્વાં દધે હૃદયે સદા ।
એભિર્નામભિરેવેશં સ્તોભૈર્ગાયામિ શઙ્કર॥ ૧૬॥
ઔષ્ણૈરિત્વા મહાદેવં હવામિ પરમેશ્વરમ્ ।
ૐ વાગ્ભા તવ દેવેશ સર્વભાસકરી પ્રભો॥ ૧૭॥
સોમોઽયં જનિતા દેવઃ પવતે શઙ્કરઃ સ્વયમ્ ।
સોમોઽયં જનિતા દેવો મતીનાં પરમેશ્વરઃ॥ ૧૮॥
સોમોઽયં જનિતા દેવો દિવઃ શઙ્કર ઈશ્વરઃ ।
સોમોઽયં જનિતા દેવઃ પૃથિવ્યાઃ પરમેશ્વરઃ॥ ૧૯॥
સોમોઽયં જનિતા દેવો અગ્નેઃ સાક્ષાન્મહેશ્વરઃ ।
સોમોઽયં જનિતા દેવઃ સૂર્યસ્ય ભવ ઈશ્વરઃ॥ ૨૦॥
સોમોઽયં જનિતા દેવો વિષ્ણોશ્ચાપિ ત્રિયમ્બકઃ ।
એષોઽન્તરા મહાદેવ આદિત્યે શ્રૂયતે વિભુઃ॥ ૨૧॥
હિરણ્યશ્મશ્રુરીશાનો હિરણ્મયસુકેશવાન્ ।
સર્વ એવ સુવર્ણોઽયં શિવો હ્યાપ્રણખાત્સુરાઃ॥ ૨૨॥
સીમા ભૂમા મહાનાત્મા વિશ્વરૂપો મહેશ્વરઃ ।
કં ખં બ્રહ્મેશ્વરો હ્યેષ મહાદેવઃ પ્રકાશતે॥ ૨૩॥
વૈશ્વાનરાત્મા ત્રિમધુસ્ત્રિસુપર્ણોહ્યતીન્દ્રિયઃ ।
અપાવૃતં ચ તદ્દ્વારં  સદા પશ્યન્તિ સૂરયઃ॥ ૨૪॥
વિરાટ્ સ્વરાટ્ તથા સંરાટ્ ભગવાન્ રુદ્ર એવ હિ ।
યુજોત્વાત્યાદયો વાચં ગાયેત્ત્વાશતવર્તનમ્॥ ૨૫॥
મહેન્દ્રાત્મા વામદેવ્યો જ્યેષ્ઠેરાજાનહિં  કૃતઃ ।

વૈરૂપ વૈશ્વરૂપાત્મા સર્વાત્મા પરમેશ્વરઃ॥ ૨૬॥
મહાવૈરાજ સુપ્રીતો વૈશ્વામિત્રસ્તુતઃ શિવઃ ।
અષ્ટદંષ્ટ્રારવપ્રીત  એક એવ મહેશ્વરઃ॥ ૨૭॥
યજધ્વં શ્રીમહાદેવં લભધ્વં મુક્તિમુત્તમામ્ । ૨૮.૧
॥ ઇતિ શિવરહસ્યાન્તર્ગતે સામવેદકૃતા શિવસ્તુતિઃ સમ્પૂર્ણા॥
-॥ શ્રીશિવરહસ્યમ્ । ઈશાખ્યઃ દ્વાદશમાંશઃ । અધ્યાયઃ ૪ સામવેદાથર્વવેદકૃતસ્તુતિઃ । ૩-૨૮.૧॥

- .. shrIshivarahasyam . IshAkhyaH dvAdashamAMshaH . adhyAyaH 4 sAmavedAtharvavedakRRitastutiH

. 3-28.1 ..

Notes:

Sāmaveda સામવેદ; delivers at the site of DakṣaYajña દક્ષયજ્ઞ, a eulogy in favor of Śiva શિવ.

